
官而不能赴或去任而不能歸零丁萬狀其情可憐近例

敎官得授本省地方甚以爲便乞視此爲例從之

五月叙廣西古田平寇功督撫李遷殷正茂摠兵官兪大

猷各陞賞有差

　〈古田獞賊之最古者韋銀豹挾其五子四出擄掠與角黃朝猛據鳳凰潮水二巢險固不可拔到是正茂與迂〉

　〈講調思明等處土兵及陣兵共十萬令大猷統之直抵諸巢合營進勦斬首獲捷萬計　上嘉三臣首功乃有〉

　〈是命然是時銀豹寔未死祗以窮蹙陰令其黨覓肖已者斬首以獻其後僉事金柱踪跡之銀豹兄銀坫生致〉

　〈之麾下至六日正茂具䟽引罪械銀豹赴闕下得旨正法幷斬其孫扶種于西市傳蠻夷號令焉〉

少師大學士李春芳致仕賜馳驛遣行人曹詵獲行仍月

給廪歲給夫

八月詔以故禮部左侍郎薛瑄從祀孔子廟庭其神主序

于先儒呂祖謙之下

九月户科給事中宋良佐等奏國初運粮率因元故自會

通河成而海連始罷然遮洋一總猶寓存羊之意至嘉靖

末年科臣胡應嘉欲市恩桑梓諸軍建議罷廢而海運遺

意無復有存焉者今河變頻仍運道屢梗宜將遮洋一總

盡行議復務足原額以存海道遺意如該摠𨽾北衛兌北

粮者今由天津入洋抵薊州𨽾南諸衛兌南粮者令由淮

入洋抵京通仍博訪國初並海諸衛所舊制使列障連屯

彼此相望卽河渠少梗而彼塞此通亦思患預防之策也

--

户部覆言遮洋一摠先時徑渡天津海口不過八九十里

今欲涉海運餉事難造次乞光復遮洋一摠而以良佐所

上事宜下漕司詳議○科臣蔡汝賢曰近因長至導駕窺

竊　聖容微減于前矣夫　皇上　身關係甚大不可不

愼也今微陽初生正宜遏欲養靜願于宮中澄心滌慮進

御有常毋令其溺志遊觀有度毋令其移情惟省覽典謨

訓誥以陶養此心親近師傳公孤以維持此心自然欲寡

氣淸神凝體固宗社生靈之幸也　上報聞

壬申〈隆慶六年〉

正月東宫行冠禮　上御皇極殿百官拜賀畢仍賀　皇

太子于文華左門

閏二月上出御皇極閉疾作還宮○上疾有瘳○廵撫張

佳胤䟽言應天徽寧池太安慶廣德地里遼曠崇山大江

盜賊淵藪舊以徽屬金衢道安𨽾九江道近如礦賊流劫

徽池而浙兵不救安慶江卒作亂而該道罔聞太平軍民

呼譟入府而僅以和解焉有地方四千里而無一憲司以

鉗束之乎乞設兵備于池州而罷二道之遥制者報可

三月　皇太子出閣講書

四月浙江黑眚日見時杭州黑霧中一物蜿蜒如車輪日

光掣電冰雹隨之

